Şîhîna Şevbuhêrkên Dîl 

Dîwanek Konê Reş A Nû Ye

   Di van rojan de, ji rex weşanên Yekîtiya Nivîskarên Kurdistanê tayê Duhokê, komek helbestên Konê Reş yên nû bi navê (Şîhîna Şevbuhêrkên Dîl), hatiye çapkirin. Ev dîwana ku bi Kurdiya latînî hatiye weşandin, ji 150 rûpelan pêk tê û 54 helbestên nûjen di nav rûpelên xwe de hembêz dike. Nivîskar û helbestvan Konê Reş helbvestên vê dîwana xwe diyarî 100 saliya roja bûna helbestvanê netewî Cegerxwîn kiriye.

   Berî vê dîwanê, çar dîwanên Konê Reş yên din hatine weşandin: Welato!, Beyrût/1998, Dergehê Jîn û Evînê, Beyrûrt/2001. Û du dîwanên zarokan bi navê: Sîpan û Jîn, Beyrût/1993 û Şagirtê Bedirxan im, Beyrût/1996. Ev dîwana Konê Reş a 5’emîn e ku bi Kurdiya latînî tê weşandin. Her wiha du dîwanên wî jî, ji Kurdî hatine wergerandin bo zimanê Erebî û li Şamê hatine çap û belav kirin yek bi navê: Cûdî Çiyayê Miradan, ji wergerandina Hejar Îbrahîm e, Şam, 2004 a din bi navê Dara Çinarê ye, ji wergerandina Îmad Elhesen, Şam 2006.

   Di gel ku Konê Reş di warê nivîsandina gotarên toreyî, vekolîn û lêgerînên dîrokî û xepartina li dor malbata Bedirxaniyan de jî çalak û biserketî ye..
   Konê Reş ji dor 10 salan ve endame di PEN a Kurdî de, ya ku şaxeke ji PEN a Navnetewî ye. Û ji tebaxa 2006 an de, bûye yek ji helbestvanên (Poetas del Mundo) û jêre rûpelek, di nav her 8 helbetvanên Kurdistanê de hatiye terxan kirin.. Ev yekemîn care ku navê Kurdistanê di cihekî cihanî de bi helbestvanên wê bilind dibe.. www.poetasdelmundo.com
  Fermo van çend kurtehelbestên nûjen ji dîwana  Şîhîna Şevbuhêrkên Dîl, bixwînin, di gel serketinê bo mamosta Konê Reş û spasiyan bo Yekîtiya Nivîskarên Kurd tayê Duhokê.

1

Di welatê min de;

Dema ku xerab di govenda şerê te de

Biraqisin.. 
Zikreş di bin simbêlan re 

Bikenin..

Dîkên şinik li ser tingê mala te

Bi qud - qud bin

Hingê xweş bawer be ku tu bi serketiye.
2

Madem çolistana fireh û bê deng, 

Gir, hêrik û qelaçên ker 

Bi aso re dirêjî asman dibin û

Têkiliyan pêre datînin..

Pêwiste tu biaxife..
3
Dema ku kêlîkên dijwar û çetîn,

Bîstikên xweş û şêrîn û

Salên dirêj derbas dibin

Çima tê li hespa demê siwar nebe..
4
Warê şah û melekan 

Ji xwe re neke war

Bawer be gelek kesên 
Li dor wan 

Di xemgîniyê de

Dijîn
5
Dar şipya bilind dibin û

Şipya dimrin.

Ku bahoz li dor te rabû

Şipya bimîne,

Xwe jêre xûz neke

Wê derbas bibe..

Dibe te bihejîne, 

Hespê te bilikumîne

Lê her wê di nav lingên te re

Derbas bibe.

